
جابتن كماجوان إسلام مليسيا
"سهاتي سجيوا"
(28 اوضوس 2015/ 13 ذوالقعدة 1436)

سيدغ جمعة يغ درحمتي الله،
ساي برفسن كفد ديري ساي دان توان-توان سكالين، ماريله كيت ممفرباثقكن راس شوكور دان ممفرتيغكتكن كتقواءن كفد الله سبحانه وتعالى دغن سبنر-بنر تقوى. منبر فد هاري اين اكن مثمفايكن خطبة يغ برتاجوق "سهاتي سجيوا".
سيدغ جمعة يغ درحمتي الله،
سمفنا دغن كمرديكاءن تانه اءير كيت، ساي ايغين مغاجق سيدغ جمعة سكالين اونتوق سام-سام ممرديكاكن ديري كيت دري سبارغ فهمن، فميكيرن دان فغامالن يغ ترساسر درفد ضاريس فندوان إسلام يغ سبنر اضر كيت مندافت كمناغن هيدوف ددنيا دان أخيرة. كداتغن إسلام ممباوا صفة كمرديكاءن، ياءيت مثرو مانسي سوفاي ممبيبسكن ديري درفد درفد سبارغ بنتوق عمالن دان كفرخاياءن يغ مثيمفغ دري اجرن إسلام. اوليه سبب ايتله كمرديكاءن اومت إسلام برمولا درفد روح توحيد اتاو عقيدة دغن كلمة شهادة ياءيت:

دالم مندفني اروس كمودينن دنيا سكارغ، كخغضيهن تيكنولوضي معلومت دان ميديا بارو مماءينكن فرانن يغ امت فنتيغ كران سموا معلومت يغ دتريما هاث دهوجوغ جاري سهاج. معلومت اتاو بريتا يغ دفراوليه ايت اد كالاث بنر اتاو فون فلسو يغ دسيبركن سخارا برللواسا ملالوءي افليكسي ميديا سوسيال دغن بضيتو خفت كفد مشاركت. نامون سخارا فستي، ليمفهن معلومت يغ دفراوليه ايت سوده تيدق لاضي ممفو اونتوق دتافيس دان دفستيكن كبنرنث.

منبر مثرو سوفاي اومت إسلام برهاتي-هاتي دالم منريما دان مثيبركن بريتا يغ دتريما. اومت إسلام دسرو سوفاي تبيون ياءيت مثياست، منليتي دان دفستيكن ترلبيه دهولو كبنرن فكتا دان كتفتن معلومت باضي مغيلقكن سبارغ اضيندا اتاو فركارا يغ تيدق باءيق برلاكو سفرتي ممفتنه، منيفو دان ممبوروقكن سساءورغ يغ لاءين برلندسكن هاوا نفسو دان صفة كبنخين سباضايمان فرمان الله دالم سورة الحجرات ايات 6 يغ برمقصود: "واهاي اورغ-اورغ يغ برايمان! جك داتغ كفد كامو ساءورغ فاسيق ممباوا سسواتو بريتا، مك سليديقيله (اونتوق مننتوكن) كبنرنث، سوفاي كامو تيدق منيمفاكن سسواتو قوم دغن فركارا يغ تيدق دايغيني دغن سبب كجاهيلن كامو (مغناءيث) سهيغض منجاديكن كامو مثسالي اف يغ كامو تله لاكوكن."

إمام ابن كثير بركات: الله ممرينتهكن اضر كيت بنر-بنر مثيمق بريتا دري اورغ فاسيق دغن مواسفداءيث سوفاي تيدق برلاكو سبارغ فندوستاءن دان ككليروان. جاغن موده ترفغاروه دغن بريتا يغ تيدق صحيح يغ دسيبركن لبيه-لبيه لاضي سيبارن دعالم مايا. معلومت يغ تفت دافت منجاديكن كيت سباضاي ساءورغ يغ ممفو اونتوق منيلاي، برفيكير دان فاليغ اوتام اداله برتيندق داتس اساس كبنرن يغ كوكوه دان منفتي كهندق عموم. فرسليسيهن يغ برلاكو عقيبة درفد ككابورن معلومت اتاو بريتا يغ دفراوليه منجاديكن سلوروه مشاركت هيدوف دالم كاداءن شك واسغك ترهادف سسام سنديري. جاءوهيله برفراسغك بوروق، كران اياث بوليه ممباوا كفد فرفخاهن. دان ايغتله بهاوا "فتنه ايت لبيه بهاي درفد فمبونوهن". هندقله كيت سنتياس ايغت دان تاكوتكن بالسن الله سبحانه وتعالى يغ ساغت فديه دأخيرة كلق عقيبة دري فربواتن دوسا ترسبوت. سدرله بهاوا تردافت اوندغ-اوندغ دنضارا كيت يغ ممنتاو فثيبارن معلومت فلسو يغ بلوم دصحكن، دان اداله ساله دسيسي اوندغ-اوندغ جك معلومت ايت دموات ناءيق دان دسيبركن كفد عموم. اوليه سبب ايت، منبر مثرو سام-سام كيت مماتوهي اوندغ-اوندغ نضارا سوفاي هيدوف كيت امان معمور تنفا فرسغكيتاءن دان فرفخاهن.

سيدغ جمعة يغ دمولياكن سكالين،
متأخير اين كيت باثق دددهكن دغن ايسو جهاد دبومي شريا دان جوض العراق لبيه-لبيه لاضي وجودث Islamic State of Iraq and Levant (ISIL)  يغ تله منوبوهكن خلافه إسلاميه دالعراق دان شريا. ساتو لافورن مثبوت لبيه كورغ 30,000  سوكاريلاون دري سلوروه دنيا تله مثرتاءي كومفولن ميليتن Islamic State (IS)  سرتا ببراف كومفولن ميليتن دشريا. مجليس كسلامتن فرتوبوهن بغسا-بغسا برساتو جوض مثاتاكن سكورغ-كورغث 15,000  ميليتن دري نضارا اسيغ مثرتاءي فرتمفوران دشريا.

كخندروغن دان كغيرهن اومت إسلام اونتوق برجهاد اتس نام IS اداله برفونخا درفد ككليرون دالم ممهمي كونسيف جهاد دان ماتي شهيد يغ سبنر منوروت حكوم شرع. سروان جهاد دان ماتي شهيد يغ دفضغ اوليه مريك اداله برخغضه دغن إسلام دان بوليه ممباوا كفد ككوفورن كران مغحلالكن داره سسام اومت إسلام.
حضرين سيدغ جمعة يغ درحمتي الله،
كمرديكاءن اياله سواتو نعمة دان اوسها اونتوق مموليه دان مغكلكن فرفادوان دان فرسفهمن يغ برمقصود منجالين هوبوغن سسام مانسي دغن توجوان ساليغ ممهمي دان مغحرمتي انتارا ساتو سام لاءين. فنخيفتاءن مانسي دغن كريتيريا دان واتق يغ بربيذا دان ترديري درفد فلباضاي بغسا دان كتورونن سوده تنتوله بربيذا دري سضي خارا هيدوف، عادة دان بوديا سرتا عمالن كاضاماءن.

اوليه ايت، باضي ممستيكن كفلباضاين اين دافت دلغسوغكن دنضارا كيت دغن مورني دان بيبس، مك كيت فرلوله ساليغ ممهمي كهندق دان كواجيفن ماسيغ-ماسيغ. الله سبحانه وتعالى ممرينتهكن كيت اونتوق برساتو دان برفضغ تضوه دغن اضام الله سبحانه وتعالى سباضايمان فرمانث دالم سورة آل عمران ايات 103:

مقصودث:"دان برفضغ تضوهله كامو سكالين دغن تالي الله (اضام إسلام)، دان جاغنله كامو برخراي-براي; دان كنغله نعمة الله كفد كامو كتيك كامو برموسوه-موسوهن (سماس جاهلية دهولو)، لالو الله مثاتوكن دانتارا هاتي كامو (سهيغض برساتو-فادو دغن نعمة إسلام)، مك منجاديله كامو دغن نعمة الله ايت اورغ إسلام يغ برساودارا."

سيدغ جمعة يغ درحمتي الله،
فندكتن يغ دباوا اوليه نبي محمد صلى الله عليه وسلم يغ اونيك باضي موجودكن كساتوان أمة دغن مثرو اومت إسلام مغوكوهكن فرفادوان دان فرسفهمن انتارا ساتو سام لاءين. رسول الله صلى الله عليه وسلم تله منونجوقكن خونتوه دان خارا منونايكن كواجيفن ترهادف اضام، مشاركت دان نضارا دغن ممفركوكوهكن فرسفهمن دان فرفادوان فندودوق مدينه يغ ترديري درفد فلباضاي قوم، بغسا، اضام دان كتورونن يغ ترمتراي ملالوءي فياضم مدينه. ابو سفيان رضى الله عنه كتيك داوتوس رسول الله صلى الله عليه وسلم كفرسي، تله مغادف راج Herculis. Herculis برتاث كفد ابو سفيان اف يغ دفرينتهكن اوليه نبي صلى الله عليه وسلم ، ابو سفيان مثاتاكن: "سمبهله الله يغ مها اسا، جاغن منشركن توهن، إسلام اداله اضام توهن، مثوروه كامي ملقساناكن صلاة، برصفة جوجور، منيغضلكن فربواتن بوروق دان مثمبوغ صلة الرحيم. (متفق إليه).

برداسركن فنجلسن ابو سفيان رضى الله عنه كفد فميمفين بوكن إسلام ترسبوت جلس بهاوا عمالن ساليغ ممهمي دان مغحرمتي اداله داسر فنتيغ يغ برفرانن اونتوق مناغني ايسو كمشاركتن دالم سسبواه نضارا.

سيدغ جمعة يغ درحمتي الله،
فرسوالن اوتام يغ تيمبول اياله افاكه فكتور اوتام يغ منجادي فثبب كفد تروجودث فرسفهمن انتارا كيت؟ برداسركن فمرهاتين منبر، سيكف كسدرهاناءن دان كساءيمبغن مروفاكن اساس باضي موجودكن فرسفهمن. كسدرهاناءن مروجوع كفد فلقساناءن سسواتو فركارا ايت سخارا برحكمه دان بريمبغ باضي مغيلقكن برلاكو ككراسن دان كظاليمن كاتس حق اساسي قوم دان اضام، دان فد ماس يغ سام اضام إسلام دافت دمرتبتكن.

سيدغ جمعة يغ دمولياكن،
فرسفهمن اداله روح كقواتن إسلام كران اي موجودكن فراساءن كاسيه سايغ، فرساوداراءن، كداماين دالم هوبوغن ككلوارضاءن دان مشاركت سرتا ساليغ ممبنتو انتارا ساتو سام لاءين. اي جوض مروفاكن نعمة يغ دافت مغايرتكن لاضي هوبوغن سسام مانسي دان دافت مغهيمفونكن فراساءن سرتا سماغت سهاتي سجيوا اونتوق سام-سام كيت برضنديغ باهو باضي ممعموركن سسبواه مشاركت دان نضارا. سبدا رسول الله صلى الله عليه وسلم يغ برمقصود: "دان دمي ثاواكو دالم ضغضامنث، كامو تيدق اكن ماسوق شرض سهيغض كامو برايمان سفنوهث دان كامو تيدق برايمان سهيغض كامو سايغ-مثايغي انتارا كامو، افاكه كامو سوك اكو تونجوقكن سسواتو يغ مان جك كامو ممبواتث نسخاي كامو اكن بركاسيه-سايغ، اي اداله ممبري سلام دكالغن كامو". (حديث رواية مسلم).

سيدغ جمعة يغ درحمتي الله،
مغأخيري خطبة فد ميغضو اين، ببراف روموسن بوليه كيت امبيل سباضاي فغاجرن، ياءيت:

1. اومت إسلام دسرو سوفاي تيدق مثاله ضوناكن كخغضيهن تيكنولوضي.

2. ستياف بريتا يغ دتريما هندقله دفستيكن ترلبيه دهولو كبنرنث سبلوم دفرخاياءي اتاو مثيبركنث كفد اورغ لاءين.

. 3كخندروغن دان كغيرهن اومت إسلام اونتوق برجهاد اداله برفونخا درفد ككليروان دان ساله فهم ترهادف كونسيف جهاد دان ماتي شهيد يغ سبنر منوروت حكوم شرع. 4. اونتوق مغكلكن كهرمونين دان كمعمورن دالم مشاركت، كيت هندقله ساليغ ممهمي دان برساتو فادو سرتا برفضغ تضوه كفد اجرن إسلام.

5. هندقله كيت سنتياس برشكور داتس سضالا نعمة الله.

كمرديكاءن مروفاكن سواتو نعمة يغ دكورنياكن اوليه الله سبحانه وتعالى اضر دافت دشوكوري اوليه ستياف همباث يغ ايغينكن كبيبسن دان كامانن. سكالي لاضي منبر مثرو كفد سيدغ جمعة يغ دمولياكن، ماريله كيت مثمبوت كمرديكاءن تاهون 2015 دسلوروه نضارا دغن عمالن-عمالن يغ صيحت، تيدق برخغضه دغن اجرن إسلام، تيدق مغهينا إسلام اف لاضي سهيغض منخماري كسوخين إسلام.

مقصودث:"دمي سسوغضوهث باضي فندودوق نضري سباء، ساتو تندا (يغ ممبوقتيكن كمورهن الله) يغ تردافت دتمفت تيغضل مريك، ياءيت دوا كومفولن كبون (يغ لواس لاضي سوبور)، يغ ترلتق دسبله كانن دان سبله كيري (قرية مريك). (لالو دكاتاكن كفد مريك): ماكنله دري رزقي فمبرين توهن كامو دان برشكورله كفدث (نضري كامو اين اداله) نضري يغ باءيق (امان دان معمور)دان (توهن كامو اداله) توهن يغ مها فغامفون! " (سورة سباء:15).

